
	БОСНА И ХЕРЦЕГОВИНА

Агенција за заштиту личних података

у Босни и Херцеговини

С а р а ј е в о


Sarajevo, 04.12.2017. 

Na osnovu člana 40. stav (1) tačka b) Zakona o zaštiti ličnih podataka („Službeni glasnik BiH“ broj: 49/06, 76/11 i 89/11), rješavajući po prigovoru AA, BB, CC, ČČ, ĆĆ, DD, DžDž, ĐĐ, EE i FF, zastupanih po advokatu GG, protiv Željeznica Republike Srpske a.d. Doboj, zbog javnog objavljivanja ličnih podataka koji se odnose na visinu neisplaćenih naknada za prevoz i topli obrok, Agencija za zaštitu ličnih podataka u Bosni i Hercegovini donosi: 
R J E Š E NJ E

Prigovor AA, BB, CC, ČČ, ĆĆ, DD, DžDž, ĐĐ, EE i FF protiv Željeznica Republike Srpske a.d. Doboj, zbog javnog objavljivanja ličnih podataka koji se odnose na visinu neisplaćenih naknada za prevoz i topli obrok, odbija se kao neosnovan.   

O b r a z l o ž e nj e
Agencija za zaštitu ličnih podataka u Bosni i Hercegovini (u daljem tekstu: Agencija) zaprimila je prigovor AA, BB, CC, ČČ, ĆĆ, DD, DžDž, ĐĐ, EE i FF, zastupanih po advokatu GG (u daljem tekstu: podnosioci prigovora) protiv Željeznica Republike Srpske a.d. Doboj, zbog javnog objavljivanja ličnih podataka vezanih za visinu neisplaćenih naknada za prevoz i topli obrok.
U prigovoru se navodi da je uprava Željeznica Republike Srpske a.d. Doboj (u daljem tekstu: Željeznice) dana 15.09.2017, za vrijeme trajanja štrajka radnika, zbog neisplaćenih potraživanja, javno objavila podatke o visini neisplaćenih naknada za prevoz i topli obrok prema svakom od podnosilaca prigovora. Podnosioci prigovora smatraju da je prenošenjem takvih informacija javnosti povrijeđeno njihovo pravo na privatnost, te odredbe Zakona o radu kojim je regulisana obrada ličnih podataka radnika. 

S tim u vezi, Agencija se aktom broj: UP1 03-1-37-1-176-2/17 DGL od 06.10.2017. obratila Željeznicama sa zahtjevom za dostavljanje izjašnjenja na prigovor, te informacije u koju svrhu i po kom pravnom osnovu su javno objavili lične podatke koji se odnose na visinu neisplaćenih naknada za prevoz i topli obrok prema podnosiocima prigovora. 
U informaciji Željeznica broj: I.4.1. 17574-1/17 od 10.10.2017. navodi se da je prigovor neosnovan jer se ne radi o ličnim podacima, niti da postoji osnov za postupanje Agencije u ovom slučaju. Dalje se navodi da su podnosioci prigovora u septembru tekuće godine stupili u štrajk glađu i da su zlonamjernim medijskim istupima i davanjem lažnih podataka visini dugovanja, te o svom i statusu drugih radnika, pokušali da izazovu pobunu i šire društvene proteste. Naime, pri isticanju zahtjeva u vezi sa neisplaćenim potraživanjima iz radnog odnosa, podnosioci prigovora su, za vrijeme štrajka, obmanjivali javnost oko osnovanosti, vrste i iznosa potraživanja koje imaju prema Željeznicama. Stoga su Željeznice odlučile da informišu javnost kolika su potraživanja štrajkača za 2017. godinu, te je novinskoj agenciji „SRNA“ dostavljeno saopćenje za javnost u kojem su navedeni podaci o prispjelim, a neisplaćenim primanjima za prevoz i topli obrok. U informaciji se navodi da su takvi podaci bili već poznati, jer su mjesečne visine naknada sadržane u opštim aktima koji su dostupni javnosti i da je to svaki zainteresovani pojedinac mogao izračunati. Prema navodima iz informacije, objavljivanje podataka nije u suprotnosti sa članom 136. Zakona o radu, jer nisu objavljeni podaci koliko svaki radnik potražuje po svakom od isticanih osnova, već zbir njihovih potraživanja za naknadu za prevoz i topli obrok za 2017. godinu. U prilogu informacije je dostavljeno Saopćenje za javnost od 15.09.2017, te novinski članci o štrajku radnika Željeznica. 
U sprovedenom postupku, Agencija je utvrdila da su Željeznice dana 15.09.2017. izdale Saopćenje za javnost u kojem su javno objavljeni podaci koji se odnose na visinu neisplaćenih naknada za prevoz i topli obrok za 2017. godine prema podnosiocima prigovora.
Prigovor nije osnovan.
Zakon o zaštiti ličnih podataka (u daljem tekstu: Zakon) predstavlja osnovnu legislativu koja neposredno određuje obradu ličnih podataka. Shodno članu 1. Zakona, njegov osnovni cilj je da svim licima na teritoriji Bosne i Hercegovine, bez obzira na njihovo državljanstvo ili prebivalište, osigura zaštitu ljudskih prava i osnovnih sloboda, a naročito pravo na privatnost i zaštitu podataka u pogledu obrade ličnih podataka koji se na njih odnose.


Prema članu 3. Zakona, lični podaci znače bilo koju informaciju koja se odnosi na fizičko lice koje je identifikovano ili se može utvrditi identitet lica, dok obrada ličnih podataka podrazumijeva bilo koju radnju ili skup radnji koje se vrše nad podacima, bilo da je automatska ili ne, a posebno prikupljanje, unos, organizovanje, pohranjivanje, prerađivanje ili izmjenu, uzimanje, savjetovanje, korištenje, otkrivanje prenosom, širenje ili na drugi način omogućavanje pristupa podacima, svrstavanje ili kombinovanje, blokiranje, brisanje ili uništavanje.


     Istim članom Zakona je propisano da je kontrolor svaki javni organ, fizičko ili pravno lice, agencija ili drugi organ koji samostalno ili s drugim vodi, obrađuje i utvrđuje svrhu i način obrade ličnih podataka na osnovu zakona ili propisa.

Prema tome, podaci o neisplaćenim naknadama za prevoz i topli obrok su lični podaci u smislu definicije iz člana 3. Zakona, a Željeznice su poslodavac koji u svojstvu kontrolora obrađuje takve i druge lične podatke svojih radnika, radi ostvarivanja prava i obaveza iz radnog odnosa.

U prigovoru je navedeno da su Željeznice dana 15.09.2017. za vrijeme trajanja štrajka radnika zbog neisplaćenih potraživanja, javno objavile podatke koji se odnose na visinu neisplaćenih naknada za prevoz i topli obrok prema svakom od podnosilaca prigovora, te da je prenošenjem takvih informacija javnosti povrijeđeno njihovo pravo na privatnost i odredbe zakonskog propisa kojim je regulisana obrada ličnih podataka radnika. 


S tim u vezi, Željeznice su u svojoj informaciji navele da su podnosioci prigovora u septembru tekuće godine stupili u štrajk glađu i da su zlonamjernim medijskim istupima i davanjem lažnih podataka o visini dugovanja, te o svom i statusu drugih radnika, pokušali da izazovu pobunu i šire društvene proteste. Željeznice su navele da je novinskoj agenciji „SRNA“ dostavljeno saopćenje za javnost u kojem su navedeni podaci o prispjelim, a neisplaćenim primanjima za prevoz i topli obrok prema štrajkačima za 2017. godinu, te da takvo objavljivanje nije u suprotnosti sa članom 136. Zakona o radu. 
Član 4. stav (1) tačka a) Zakona propisuje princip koji obavezuje kontrolora da lične podatke obrađuje na pravičan i zakonit način, što podrazumijeva obradu ličnih podataka ukoliko je ona propisana zakonom ili podzakonskim propisom donesenim na osnovu zakona koji reguliše određenu oblast. 


Shodno principu pravičnosti i zakonitosti, relevantan propis u ovoj upravnoj stvari je Zakon o radu („Službeni glasnik Republike Srpske“ broj: 1/16) kojim se reguliše obrada ličnih podataka radnika. 


Članom 102. stav (2) Zakona o radu propisano je da lični podaci koji se odnose na radnika ne mogu biti dostupni trećem licu, osim u slučajevima i pod uslovima utvrđenim zakonom ili ako je to potrebno radi dokazivanja prava i obaveza iz radnog odnosa ili u vezi sa radom. Nadalje, članom 136. stav (3) Zakona o radu, propisano je da pojedinačne isplate plata, naknada i drugih primanja nisu javne.


 Dakle, Željeznice imaju zakonit osnov da obrađuju lične podatke svojih radnika koji su neophodni za dokazivanje prava i obaveza iz radnog odnosa ili su u vezi sa radom, te da u tu svrhu vrši i obradu podataka o visini dugovanja prema istim po osnovu neisplaćenih naknada za prevoz i topli obrok.
Obradu ličnih podataka radnika na način da javno objavljuje podatke o visini dugovanja po osnovu neisplaćenih naknada istim, Željeznice mogu vršiti bez njihove saglasnosti i to u smislu člana 6. stav (1) tačka e) Zakona, kojim je propisano da kontrolor može obrađivati lične podatke bez saglasnosti nosioca podatakа, ako je neophodna zaštita zakonitih prava i interesa koje ostvaruje kontrolor ili treća strana i ako ova obrada nije u suprotnosti s pravom nosioca podataka da zaštiti vlastiti privatni i lični život.

Prema novinskim člancima koje su Željeznice dostavile u prilogu informacije, nesporno je da su podnosioci prigovora u toku štrajka iznosili podatke o dugovanjima Željeznica prema istim po osnovu neisplaćenih plata, naknada za prevoz i topli obrok, te da je javnost upoznata sa činjenicom da Željeznice imaju dugovanja prema svojim radnicima po tim osnovima. 


Željeznice su u svrhu demantovanja navoda o neizmirenim platama i naknadama za prevoz i topli obrok, te visini dugovanja, koje su podnosioci prigovora iznosili za vrijeme štrajka glađu, putem novinske agencije „SRNA“ izdale Saopćenje za javnost u kojem su objavljeni podaci koji se odnose na visinu dugovanja po osnovu neisplaćenih naknada za prevoz i topli obrok za 2017. godinu, prema podnosiocima prigovora. 


Dakle, nesporno je da su Željeznice imale zakonit interes da, u svrhu demantovanja navoda podnosilaca prigovora, izdaju Saopćenje za javnost putem kojeg su javno objavile podatke podnosilaca prigovora koji se odnose na visinu dugovanja po osnovu neisplaćenih naknada za prevoz i topli obrok za 2017. godinu, prema svakom od istih. Takva obrada ličnih podataka nije u suprotnosti sa članom 102. stav (2) Zakona o radu, niti je u suprotnosti sa pravom podnosilaca prigovora da zaštite svoju privatnost. Navedeno iz razloga što su upravo podnosioci prigovora prezentirali javnosti podatke o dugovanjima, a Željeznice su putem javnog saopćenja pokušale da demantuju njihove navode o visini tih dugovanja, sve u cilju dokazivanja obaveza prema istim koje proističu iz radnog odnosa. 


Osim toga, objavljivanje podataka na utvrđeni način nije u suprotnosti ni sa članom 136. Zakona o radu, jer nisu objavljeni podaci o pojedinačnim isplatama plata, naknada i drugih primanja podnosiocima prigovora, već zbir njihovih potraživanja za naknadu za prevoz i topli obrok za 2017. godinu. Naime, predmetno saopćenje za javnost ne sadrži platne liste niti podatke iz istih kao što su odbici za alimentaciju, krediti, članarina za sindikat i slično, iz čega nedvosmisleno proizlazi da javnosti nisu učinjeni dostupnim podaci o podnosiocima prigovora koji nisu potrebni za ispunjenje određene svrhe i koji bi doveli do povrede prava na privatnost. 


Prema tome, neosnovani su navodi podnosilaca prigovora da su Željeznice javnim objavljivanjem podataka koji se odnose na visinu neisplaćenih naknada za prevoz i topli obrok za 2017. godinu, izvršile obradu njihovih ličnih podataka koja je u suprotnosti sa Zakonom o radu, te da je takvom obradom povrijeđeno pravo na privatnost. 


Dakle, javnim objavljivanjem podataka koji se odnose na visinu neisplaćenih naknada za prevoz i topli obrok za 2017. godine prema podnosiocima prigovora, Željeznice nisu prekršile odredbe Zakona o radu, niti je takvom obradom došlo do povrede principa pravičnosti i zakonitosti iz člana 4. stav (1) tačka a) Zakona.


Shodno navedenom, na osnovu člana 40. stav (1) tačka b) Zakona i člana 13. stav (1) Pravilnika o postupku po prigovoru nosioca podataka u Agenciji za zaštitu ličnih podataka u BiH („Službeni glasnik BiH“ broj: 51/09), riješeno je kao u dispozitivu Rješenja.

Pouka o pravnom lijeku: 
Protiv ovog Rješenja nije dopuštena žalba, ali se može pokrenuti upravni spor pred Sudom Bosne i Hercegovine u roku od 60 dana od dana dostavljanja Rješenja.
D I R E K T O R   
Petar Kovačević

Dostavljeno:                                                                                                                                                                                                                            

- Podnosiocima prigovora
  putem advokata GG,
- Željeznice Republike Srpske a.d. Doboj

  Svetog Save br.71
  74000 Doboj,                                                                
- U spis predmeta.  

